
	చ.	
కలకలఁ గేలిచిల్క పలుకం బలుకం దళుకొత్తునెమ్మితోఁ

బులకల మేను దేలగిలఁ బొంగుచు బంగరువీణెఁ దానపుం

గులుకులు రాల్చి నల్వఁ జనుగుబ్బలతాకునఁ జొక్కఁజేయు నా

పలుకులకల్కి నిచ్చలును బాయక నామది నిల్చుఁగావుతన్.

	మ.	
హరుఁ డంకంబున ముద్దుసేసి తను బాలార్పంగఁ దన్మస్తకాం

తరవిన్యస్తమృగాంకరేఖ బినసూత్రం బంచు లో శంక నొం

ది రతిం దుండము సాఁచి పట్టి తివియన్ దీకొన్నదానోల్లస

క్కరిరాజాస్యుఁడు మత్ప్రబంధమునకుం గావించు నిర్విఘ్నముల్.

	సీ.	
వల్మీకసంభవవ్యాసభట్టారకకాళిదాసుల వేడుకల భజించి

భవభూతిశివభద్రబాణమయూరుల ఘనతరవాక్యవైఖరులఁ బొగడి

మలహణక్షేమేంద్రమాఘభారవిభాసదండిచోరులకు వందన మొనర్చి

హర్షసౌమిల్లమురారిసుబంధులఁ బటుభక్తిఁ దలఁపులోఁ బాదుకొలిపి

యసమయశులు నన్నపాచార్య తిక్కన, యాయజూకు లెఱ్ఱయప్రధాన

వర్యుఁ డాడిగాఁగ నహికి నెక్కినమహా, కవుల నాశ్రయించి గరిమ గాంచి.

	క.	
ఇప్పటి దుష్కవు లొకకృతి, చెప్పంగా లేరు గాని చెప్పినకృతులం

దప్పులు పట్టను బ్రహ్మలు, మెప్పింపఁగ వశమె వారి మృడునకు నైనన్.

	వ.	
అని యిష్టదేవతాభివందనంబును మహాకవీంద్రాభివందనంబును గుకవినిం

దనంబునుం గావించి సకలసుకవిజనశ్రావ్యంబుగా నొక్కకావ్యం బేను రచి

యింప నుపక్రమించుసమయంబున.

	సీ.	
తనమండలాగ్ర ముద్దండారిమండలభూధరంబులకు దంభోళి గాఁగఁ

దనకృపారసము బాంధవసేవకాశ్రితోద్యానసీమకు వసంతంబు గాఁగఁ

దన చక్కఁదనము కాంతామనశ్చంద్రకాంతములకుఁ జంద్రికోదయము గాఁగఁ

దననీతివర్తన ధారణీజనచాతకంబుల కభ్రాగమంబు గాఁగ

వెలసె నేరాజు సముదగ్రబలసమగ్ర, కమఠకర్మద భుజపీఠగమితధరణి

యతఁడు నందెలసరసింగయాంతరంగ, తామరసహేళి చినయోబదానశాలి.

	శా.	
ఆరాజన్యశిఖావతంసచతురాశాంతావనీచక్రభృ

ద్ధౌరంధర్యుఁడు శత్రునిర్మథనవిద్యాశాలి లీలావతీ

మారాకారుఁడు ప్రోలుగంటి నరసామాత్యాత్మజుం డార్యర

క్షారంభుం డగురంగమంత్రి యొకనాఁ డాత్మీయగేహంబునన్.

		 ఈ పేజీలో చివరి మార్పు 23 డిసెంబరు 2020న 06:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

